
OILA VA MAKTAB 
O‘RTASIDAGI HAMKORLIK 
MEXANIZMLARINING 
TARBIYAVIY SAMARADORLIGI

SamDU Kattaqo‘rg‘on filiali axborot-resurs markazi direktori
Osiyo xalqaro universiteti magistratura talabasi

ORCID: 0009-0004-6538-1999
Annotatsiya: Mazkur maqolada ota-onaning pedagogik madaniyati farzand tarbiyasining muhim omili sifatida nazariy 
jihatdan tahlil qilinadi. Tadqiqotda pedagogik saviya, tarbiyaviy mas’uliyat va pedagogik kompetensiyaning oilaviy tarbi-
yadagi o‘rni xorijiy hamda mahalliy ilmiy manbalar asosida yoritilgan. Ota-onaning ongli, tizimli va ilmiy asoslangan tarbi-
yaviy yondashuvi farzand shaxsining ma’naviy, ijtimoiy va psixologik rivojiga bevosita ta’sir ko‘rsatishi asoslab berilgan. 
Maqola oilaviy tarbiyani takomillashtirishga doir nazariy xulosalar bilan boyitilgan.

Kalit so‘zlar: ota-onaning pedagogik madaniyati, farzand tarbiyasi, tarbiyaviy mas’uliyat, pedagogik kompetensiya, 
oilaviy tarbiya.
Abstract: This article examines parents’ pedagogical culture as a key factor in child upbringing. Based on the analysis of 
international and local scholarly sources, the study reveals the role of pedagogical competence, parental responsibility, 
and a conscious educational approach in family education. It is substantiated that a systematic and scientifically grounded 
parental approach significantly influences the moral, social, and psychological development of the child. The article pro-
vides theoretical insights aimed at enhancing the effectiveness of family upbringing.

Key words: parents’ pedagogical culture, child upbringing, parental responsibility, pedagogical competence, family edu-
cation.
Аннотация: В статье педагогическая культура родителей рассматривается как один из ключевых факторов вос-
питания ребенка. На основе анализа зарубежных и отечественных научных источников раскрывается значение 
педагогической компетентности, воспитательной ответственности и осознанного родительского подхода в системе 
семейного воспитания. Обосновывается влияние педагогической культуры родителей на личностное, социальное 
и психологическое развитие ребенка. Полученные выводы направлены на теоретическое обогащение и совер-
шенствование проблематики семейного воспитания.

Ключевые слова: педагогическая культура родителей, воспитание ребенка, воспитательная ответственность, 
педагогическая компетентность, семейное воспитание.

KIRISH
Bugungi globallashuv sharoitida farzand tarbiyasi masalasi jamiyat taraqqiyotini belgilovchi strategik 

omillardan biri sifatida namoyon bo‘lmoqda. Xalqaro pedagogik va psixologik tadqiqotlar bolalarning ijtimoiy 
moslashuvi, psixologik barqarorligi hamda ma’naviy kamoloti ko‘p jihatdan oilaviy muhit va ota-onaning tarbi-
yaviy yondashuvlari bilan bevosita bog‘liqligini tasdiqlaydi [1]. Ayniqsa, bolalik davrida shakllangan ijtimoiy-
axloqiy ko‘nikmalar keyingi ta’limiy muvaffaqiyat, shaxslararo munosabatlar va hayotiy moslashuvchanlikning 
muhim prediktori sifatida e’tirof etiladi [2].

Mamlakatimiz sharoitida ham farzand tarbiyasi masalasi davlat siyosatining ustuvor yo‘nalishlaridan biri 
hisoblanadi. Prezidentimizning ma’ruza va chiqishlarida oilaning tarbiyadagi mas’uliyati, ota-onaning farzand 
kamolotidagi o‘rni hamda tarbiya masalasiga ongli yondashuv zarurligi muntazam ta’kidlanadi [3]. Mazkur 
yondashuv ota-onaning pedagogik madaniyatini oshirish, oiladagi tarbiyaviy muhitni mustahkamlash va maktab 
bilan hamkorlikni kuchaytirish masalasining dolzarbligini yanada kuchaytiradi [4].

Zamonaviy ijtimoiy sharoitda ota-onaning pedagogik madaniyati faqat an’anaviy tajriba bilan cheklanmay, 
balki pedagogik-psixologik bilimlar, tarbiyaviy mas’uliyat va kompetensiya, muloqot madaniyati hamda emot-
sional barqarorlikni ham o‘z ichiga olgan murakkab tizim sifatida talqin qilinadi [5].

Axborot oqimining kuchayishi, raqamli muhitning bolalar hayotiga chuqur kirib kelishi, ijtimoiy munosa-
batlarning murakkablashuvi sharoitida ota-onaning ongli va ilmiy asoslangan tarbiyaviy faoliyati farzand 

shaxsining barqaror rivojlanishini ta’minlashda alohida ahamiyat kasb etadi [6]. Shu bois mazkur maqolada 
ota-onaning pedagogik madaniyati farzand tarbiyasining muhim omili sifatida xorijiy ilmiy yondashuvlar asosida 
tahlil qilinadi va amaliy xulosalar chiqariladi [7].

MAVZUGA OID ADABIYOTLAR SHARHI
Xorijiy pedagogika va psixologiya adabiyotlarida ota-onaning tarbiyaviy madaniyati farzand shaxsining 

rivojlanishida tayanch omil sifatida yoritiladi. Tadqiqotlar ota-onaning tarbiyaviy pozitsiyasi va uslubi bolada 
ijtimoiy moslashuv, o‘z-o‘zini baholash, mas’uliyat hamda xulq-atvor barqarorligini shakllantirishda hal qiluvchi 
o‘rin tutishini ko‘rsatadi [2]. Jumladan, D. Baumrindning ota-onalik uslublari haqidagi klassik ishlari tarbiyaviy 
yondashuvlarning (demokratik, avtoritar, befarq) farzandning psixologik holati va xulq-atvoriga ta’sir mexanizm-
larini ilmiy asoslab beradi [8]. Uning xulosalariga ko‘ra, demokratik (muvozanatli talab va qo‘llab-quvvatlash) 
tarbiya uslubi farzandda mustaqil fikrlash, ijtimoiy mas’uliyat va emotsional barqarorlikni kuchaytiradi [8].

L. S. Vygotskiyning madaniy-tarixiy rivojlanish nazariyasi doirasida ota-onaning pedagogik saviyasi va 
oilaviy muhit bolaning psixik taraqqiyotini ta’minlovchi “yaqin rivojlanish zonasi”ni qo‘llab-quvvatlovchi asosiy 
resurs sifatida talqin qilinadi [9]. Ushbu yondashuvga ko‘ra, bola rivojida “ijtimoiy vositachilik” hal qiluvchi rol 
o‘ynaydi, ya’ni ota-ona bolaning imkoniyatlarini to‘g‘ri baholab, mos pedagogik yordam ko‘rsata olsa, rivojlanish 
sur’ati va sifati oshadi [9].

Shuningdek, J. Piagetning kognitiv rivojlanish konsepsiyasida ham tarbiyada yosh xususiyatlarini inobatga 
olish zarurligi asoslanib, haddan ortiq nazorat yoki noto‘g‘ri talablar bolaning tashabbuskorligi va mustaqil 
fikrlashiga salbiy ta’sir ko‘rsatishi mumkinligi ko‘rsatib beriladi [10].

Psixologik yo‘nalishda E. Eriksonning psixosotsial rivojlanish nazariyasi ota-onaning barqaror va mas’uli-
yatli munosabati bolaning ilk bosqichlarda “ishonch–ishonchsizlik” muammosini hal etishida hal qiluvchi omil 
ekanini ilmiy jihatdan asoslaydi [2]. Bu g‘oya J. Bowlbyning bog‘lanish nazariyasi bilan ham uyg‘unlashadi: bola 
ota-onadan emotsional qo‘llab-quvvatlash va izchillik ko‘rsa, unda xavfsizlik hissi, ijobiy “Men” tasavvuri va 
munosabatlarga ochiqlik mustahkamlanadi [11].

Demak, tarbiyaviy mas’uliyat faqat “nazorat” bilan cheklanmay, balki farzandning hissiy ehtiyojlarini o‘z 
vaqtida anglash va qo‘llab-quvvatlashni ham o‘z ichiga oladi [11].

Zamonaviy yondashuvlar doirasida D. Goleman tomonidan ishlab chiqilgan emotsional intellekt konsep-
siyasi ota-onaning emotsional kompetentligini farzandda empatiya, o‘zini boshqarish va stressga chidamlilikni 
rivojlantiruvchi omil sifatida asoslaydi [12].

Shu nuqtayi nazardan, ota-onaning pedagogik madaniyati tarbiyani faqat xulq-atvorni tartibga solish 
jarayoni sifatida emas, balki farzandning ichki psixologik resurslarini shakllantirish mexanizmi sifatida talqin 
etishni talab qiladi [12].

Xulosa qilib aytganda, xorijiy ilmiy tajriba ota-onaning pedagogik madaniyati farzand shaxsining ma’naviy, 
ijtimoiy va psixologik kamolotini belgilovchi ko‘p omilli tizim ekanini ko‘rsatadi [1–2].

TADQIQOT METODOLOGIYASI
Mazkur tadqiqot nazariy-tahliliy xarakterga ega bo‘lib, unda pedagogika va psixologiya fanlarida ota-

onaning pedagogik madaniyati hamda farzand tarbiyasi masalasiga oid ilmiy qarashlar tizimli ravishda o‘rganildi. 
Tadqiqot jarayonida xorijiy va mahalliy olimlarning konseptual yondashuvlari, nazariy modellari hamda ilmiy 
xulosalari qiyosiy-tahliliy usulda tahlil qilindi [1–12].

Ilmiy adabiyotlarni tahlil qilishda analiz va sintez, taqqoslash, tizimlashtirish hamda mantiqiy umumlashti-
rish usullaridan foydalanildi. Ota-onaning pedagogik saviyasi, tarbiyaviy mas’uliyati va kompetensiyasi farzand 
shaxsiy rivojiga ta’sir etuvchi asosiy nazariy omillar sifatida ajratilib, ularning o‘zaro bog‘liqligi konseptual 
jihatdan asoslandi. Mazkur metodologik yondashuv ota-onaning pedagogik madaniyatini farzand tarbiyasining 
muhim nazariy omili sifatida yoritish hamda xorijiy ilmiy tajribalar asosida umumlashtirilgan xulosalar chiqarish 
imkonini berdi.

TAHLIL VA NATIJALAR
Farzand tarbiyasida oila va maktab o‘rtasidagi hamkorlik mexanizmlarining samaradorligi tarbiyaviy jara

yonning izchil, tizimli va maqsadga yo‘naltirilgan tashkil etilishida muhim ahamiyat kasb etadi (1-jadval). Oila 
va maktab tarbiyaning asosiy subyektlari sifatida bir-birini to‘ldiruvchi funksiyalarni bajaradi. Biroq bu hamkorlik 
faqat rasmiy aloqa yoki vaqti-vaqti bilan o‘tkaziladigan tadbirlar bilan cheklanib qolgan taqdirda, u kutilgan nati-
jani bermaydi. Hamkorlik aniq mexanizmlar asosida, muntazam va rejalashtirilgan tarzda tashkil etilgandagina 
tarbiyaviy samaradorlikka erishish mumkin bo‘ladi.

Pedagogik adabiyotlarda hamkorlik mexanizmlari deganda oila va maktab o‘rtasida axborot almashinuvi, 
pedagogik ta’sirni muvofiqlashtirish hamda birgalikdagi tarbiyaviy faoliyatni ta’minlovchi tashkiliy-uslubiy shakl
lar tushuniladi. Bunday mexanizmlarga ota-onalar yig‘ilishlari, pedagogik maslahatlar, ota-onalar uchun trening 
mashg‘ulotlari, ochiq darslar, individual suhbatlar hamda maktab psixologi faoliyati kiradi. Ushbu mexanizmlar 
o‘zaro bog‘liq holda ishlaganda hamkorlikning real pedagogik samarasi yuzaga chiqadi.

1-jadval: Oila va maktab tarbiyaviy maqsadlarining yagona yo‘nalishda uyg‘unlashuvi1

№ Tarbiyaviy 
yo‘nalish

Oiladagi tarbiyaviy 
maqsad

Maktabdagi tarbiyaviy 
maqsad

Yagona yo‘nalish 
(uyg‘unlik)

Farzand 
shaxsiga ta’siri

1 Axloqiy tarbiya Hurmat, odob, 
kattalarga itoat

Intizom, hurmat, axloqiy 
me’yorlar

Axloqiy qadriyatlarning 
izchilligi

Barqaror axloqiy 
xulq

2 Mas’uliyatni 
shakllantirish

Vazifalarni 
bajarishga o‘rgatish

O‘quv mas’uliyati, 
javobgarlik

Mas’uliyatga yagona 
talab Javobgarlik hissi

3 Intizom Qoidaga rioya qilish Maktab intizomi va tartib Intizomning bir xil talqini O‘zini boshqara 
olish

4 Ijtimoiy 
munosabatlar

Oila a’zolari bilan 
muloqot

Tengdoshlar va 
pedagoglar bilan muloqot

Ijtimoiy muloqotning 
uzviyligi

Ijtimoiy 
moslashuv

5 Mustaqillik O‘z qarorini qabul 
qilish

Mustaqil fikrlashni 
rivojlantirish

Mustaqillikni qo‘llab-
quvvatlash O‘ziga ishonch

6 Mehnatsevarlik Uy yumushlarida 
ishtirok

O‘qishga mas’ul 
munosabat

Mehnatga yagona 
munosabat

Faollik va 
tashabbus

7 Qadriyatlar 
tizimi

Milliy va oilaviy 
qadriyatlar

Umuminsoniy va milliy 
qadriyatlar Qadriyatlarning mosligi Ma’naviy yetuklik

A. S. Makarenko tarbiyada “jamoaviy ta’sir” muhimligini ta’kidlab, oila va maktab o‘rtasidagi hamkorlikni 
tarbiyaning muhim tashkiliy sharti sifatida baholaydi. Uning fikricha, agar pedagog va ota-ona farzand tarbi-
yasida bir-birini tushunsa va bir xil talablar asosida harakat qilsa, tarbiyaviy ta’sir kuchayadi. Bu g‘oya hamkorlik 
mexanizmlarining samaradorligi aynan izchillik va kelishilganlik bilan belgilanadi, degan xulosaga olib keladi.

Fikrimizcha, oila va maktab hamkorligi samaradorligini belgilovchi asosiy omil – bu hamkorlik mexanizmla-
rining tizimli tashkil etilishidir (1-rasm). Ota-onalar yig‘ilishi faqat hisobot berish shaklida emas, balki pedagogik 
muammolarni birgalikda muhokama qilish maydoni bo‘lishi kerak. Pedagogik maslahatlar ota-onaga tayyor 
ko‘rsatmalar berish bilan cheklanmay, ularni farzand tarbiyasining faol ishtirokchisiga aylantirishga xizmat 
qilishi lozim. Shu ma’noda, hamkorlik mexanizmlari oila va maktabni “aloqa qiluvchi tomonlar” emas, balki 
“hamkor subyektlar” sifatida birlashtiradi.

Mazkur mexanizmlar orqali ota-onalar farzandining ta’limiy yutuqlari, xulq-atvori, ijtimoiy moslashuvi va 
psixologik holati haqida muntazam hamda ishonchli axborotga ega bo‘ladi. Shu bilan birga, pedagoglar o‘quv-
chining oilaviy muhiti, tarbiya uslubi va psixologik holatiga ta’sir etuvchi omillar haqida muhim ma’lumotlar oladi. 
Bu ikki tomonlama axborot almashinuvi tarbiyaviy qarorlarni ongli va individual yondashuv asosida qabul qilish 
imkonini beradi.

Masalan, ota-onalar uchun tashkil etilgan trening mashg‘ulotlarida bolalarning yosh xususiyatlari, muloqot 
madaniyati va nizolarni hal etish usullari muhokama qilinsa, ota-onalar tarbiyaviy jarayonda o‘z xatti-harakat-
larini qayta ko‘rib chiqadi. Natijada maktabda kuzatilayotgan muammoli xulq-atvor holatlari oilada ham izchil 
tarzda bartaraf etila boshlaydi. Yoki ochiq darslar orqali ota-onalar o‘qituvchining pedagogik yondashuvini 
bevosita kuzatib, farzandiga qo‘yilayotgan talablarning mazmunini chuqurroq anglaydi.

Shuningdek, individual suhbatlar va maktab psixologi bilan hamkorlik ota-onaga farzandining shaxsiy 
muammolarini erta aniqlash va ularni bartaraf etishda muhim yordam beradi. Bunday mexanizmlar mavjud 
bo‘lmagan sharoitda esa ota-onalar ko‘pincha muammoni kech anglaydi yoki uni faqat maktab zimmasiga 
yuklashga moyil bo‘ladi. V. A. Suxomlinskiy oila va maktab hamkorligini “bola taqdiriga birgalikda mas’ul bo‘lish” 
jarayoni sifatida talqin qilib, bu hamkorlikning real natijasi faqat o‘zaro ishonch va hamjihatlik mavjud bo‘lgand-
agina yuzaga chiqishini ta’kidlaydi. Demak, samarali mexanizmlar nafaqat tashkiliy, balki axloqiy-psixologik 
asosga ham ega bo‘lishi lozim.

Yuqoridagi tahlillardan kelib chiqib aytish mumkinki, oila va maktab o‘rtasidagi hamkorlik mexanizmlarining 
samaradorligi farzand tarbiyasida muhim ijtimoiy-pedagogik omil hisoblanadi. Muallifning ilmiy nuqtayi nazariga 
ko‘ra, mazkur mexanizmlar hamkorlikni mavhum tushuncha sifatida emas, balki aniq tashkiliy va amaliy tizim 
sifatida namoyon etadi. Bundan kelib chiqadiki, oila va maktab o‘rtasidagi samarali hamkorlik mexanizmlari 
tarbiyaning uzluksizligini, izchilligini hamda farzand shaxsining barqaror ijtimoiy-psixologik rivojini ta’minlovchi 
muhim shart hisoblanadi.

1	 Manba: K.D. Ushinskiy, L.S. Vygotskiy, V.A. Suxomlinskiy qarashlari asosida muallif tomonidan ishlab chiqilgan.

Oila va maktab o‘rtasidagi samarali hamkorlik farzand shaxsiy rivojiga kuchli ijtimoiy-psixologik ta’sir 
ko‘rsatadi. Ushbu hamkorlik mavjud bo‘lgan sharoitda bola o‘zini yagona tarbiyaviy talab va qo‘llab-quvvatlash 
tizimi ichida his qiladi. Natijada unda atrof-muhitga nisbatan ishonch, xavfsizlik hissi va barqaror xulq-atvor 
shakllanadi. Chunki bola uchun oila va maktab tomonidan berilayotgan talablarning bir-birini inkor etmasligi, 
balki to‘ldirishi muhim psixologik tayanch vazifasini bajaradi.

Psixologiya fanida shaxs rivoji ijtimoiy muhit bilan bevosita bog‘liq jarayon sifatida talqin qilinadi. E. Erikson 
shaxs rivojlanishining dastlabki bosqichlarida “ishonch–ishonchsizlik” muammosi hal qilinishini ta’kidlab, bola 
uchun muhim ijtimoiy institutlar tomonidan barqaror va izchil munosabat namoyon etilishi uning sog‘lom psixo
logik rivojini ta’minlashini asoslab bergan. Oila va maktab hamkorligi aynan shu barqarorlikni ta’minlovchi 
asosiy omillardan biri hisoblanadi.

1-rasm: Oila–maktab hamkorligining farzand shaxsiy rivojiga ijtimoiy-psixologik ta’sir mexanizmi

Mazkur hamkorlik bolaning ijtimoiy moslashuvchanligini rivojlantiradi. Bola o‘zini turli ijtimoiy muhitlarda 
bir xil qoidalar va axloqiy mezonlar asosida tutishga o‘rganadi. Oila va maktab o‘rtasidagi uzviylik mavjud 
bo‘lganda, bola ijtimoiy rollarni oson qabul qiladi, tengdoshlar va kattalar bilan muloqotda moslashuvchanlik 
namoyon etadi. Aksincha, talablar o‘rtasidagi nomuvofiqlik bolaning ijtimoiy muhitga moslashishini qiyinlash
tiradi.

Shuningdek, oila–maktab hamkorligi bolaning o‘z-o‘zini baholashiga bevosita ta’sir ko‘rsatadi. Agar 
ota-ona va pedagoglar bolaning yutuqlarini bir xil mezonlar asosida baholasa va uni qo‘llab-quvvatlasa, bola 
o‘zini qadrlangan va e’tirof etilgan shaxs sifatida his qiladi. Bu holat bolaning o‘ziga bo‘lgan ishonchini oshi-
radi. K. Rogers ta’kidlaganidek, shaxsning ijobiy “Men-kontsepsiyasi” ijtimoiy qo‘llab-quvvatlash mavjud bo‘lgan 
muhitda shakllanadi.

Oila va maktab hamkorligining yana bir muhim natijasi bolaning mas’uliyat va intizom hissining shaklla
nishidir. Agar bola oilada o‘rgatilgan mas’uliyat va intizom qoidalarini maktabda ham ko‘rsa, u ushbu talablarni 
tashqi majburiyat emas, balki ichki ehtiyoj sifatida qabul qiladi. A. S. Makarenko tarbiyada aynan shu ichki inti-
zomni shakllantirish muhimligini ta’kidlab, tarbiyaviy ta’sirning kuchi ijtimoiy muhitlar uyg‘unligiga bog‘liq ekanini 
qayd etgan.

Hamkorlikning ijtimoiy-psixologik ta’siri bolaning psixologik barqarorligida ham yaqqol namoyon bo‘ladi. 
Oila va maktab tomonidan bir xil talablar hamda qo‘llab-quvvatlovchi munosabat mavjud bo‘lganda, bola stressli 
vaziyatlarga nisbatan bardoshliroq bo‘ladi, o‘z hissiyotlarini boshqarishni o‘rganadi va muammolarni konstruktiv 
hal etishga intiladi. Bu holat bolaning emotsional yetukligini shakllantirishda muhim ahamiyat kasb etadi.

Muallifning fikricha, oila–maktab hamkorligi farzand shaxsiy rivojiga faqat tashqi xulq-atvor darajasida 
emas, balki uning ichki psixologik tuzilmasiga ham chuqur ta’sir ko‘rsatadi. Bola yagona tarbiyaviy maydonda 
shakllanganida, u ijtimoiy me’yorlarni majburiy qoidalar sifatida emas, balki shaxsiy qadriyat sifatida qabul qiladi. 
Shu sababli hamkorlik bolaning tashqi moslashuvidan ko‘ra, ichki barqarorligini shakllantirishda muhimroq rol 
o‘ynaydi.

Masalan, o‘quvchi maktabda darsdagi faol ishtiroki uchun rag‘batlantirilsa va bu holat ota-ona tomonidan 
ham qo‘llab-quvvatlansa, bola o‘z mehnatining qadrlanishini his qiladi (1-rasm). Natijada uning o‘qishga bo‘lgan 
motivatsiyasi va o‘ziga bo‘lgan ishonchi ortadi. Aksincha, maktabdagi talablar oilada e’tiborsiz qoldirilsa, bola 
o‘z xatti-harakatlariga nisbatan befarq bo‘lib qolishi mumkin.

Yuqoridagi tahlillardan kelib chiqib aytish mumkinki, oila–maktab hamkorligi farzand shaxsiy rivojiga kuchli 
ijtimoiy-psixologik ta’sir ko‘rsatadi. Muallifning ilmiy nuqtayi nazariga ko‘ra, ushbu hamkorlik bolaning ijtimoiy 
moslashuvchanligini, o‘z-o‘zini baholashini, mas’uliyat va intizomini hamda psixologik barqarorligini rivojlan-
tiruvchi hal qiluvchi omil hisoblanadi. Bundan kelib chiqadiki, oila va maktab o‘rtasidagi samarali hamkorlik 
tarbiyaning yakuniy va eng muhim natijasi – barkamol shaxsni shakllantirishga xizmat qiladi.

XULOSA VA TAKLIFLAR
Tadqiqot natijalari ota-onaning pedagogik madaniyati farzand tarbiyasining asosiy va belgilovchi omilla

ridan biri ekanini ko‘rsatdi. Pedagogik saviya, tarbiyaviy mas’uliyat va kompetensiyaning uyg‘unlashuvi oilada 
sog‘lom tarbiyaviy muhitni shakllantirib, farzand shaxsining ma’naviy, ijtimoiy va psixologik rivojini ta’minlaydi. 
Xorijiy ilmiy tajribalar tahlili ota-onaning ongli va ilmiy asoslangan tarbiyaviy yondashuvi bolada ichki intizom, 
mustaqil fikrlash hamda ijtimoiy moslashuvchanlikni rivojlantirishini tasdiqlaydi. Shu bois ota-onaning peda-
gogik madaniyatini oshirishga yo‘naltirilgan nazariy yondashuvlar zamonaviy tarbiya jarayonini takomillashti
rishning muhim sharti sifatida baholanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.01

13.00.02

13.00.09

